
BEHEERLIGAAMVERKIESINGS 2012
 In dr Gustav Claassen se verslag van Junie 2011 aan die Algemene Sinode van die NG Kerk, nl. “Die Rol van die NG Kerk in die Onderwys”, verwys hy na hoe swak die Suid-Afrikaanse onderwysstelsel vaar. Hy vra dan die vraag oor watter rol die kerk, en spesifiek die NG Kerk, op die terrein van onderwys kan speel. Een van sy aanbevelings verwys in besonder na die beheerliggaamverkiesings van Maart 2012 en die groot rol wat ouers hierin moet speel om o.a. die Christelike etos van baie skole te beskerm.

FEDSAS (Die Federasie van Beheerliggame van Suid-Afrikaanse Skole) steun hierdie standpunt baie sterk en speel ‘n groot rol om beheerliggame wat lede is van FEDSAS by te staan en op te lei vir hulle uiters belangrike taak.

Lees meer hieroor…….

Paul Colditz, Uitvoerende Hoof van FEDSAS, het reeds twee verslae geskryf oor beheerliggaamverkiesings in Suid-Afrika. Wat hierna volg kom hoofsaaklik uit hierdie verslae.

Ons almal het sekerlik al by tye ons bekommernis oor Onderwys in Suid-Afrika uitgespreek. Met die drie-jaarlikse beheerliggaamverkiesings van skole in Maart 2012, het ons elkeen egter geleentheid om iets daaraan te DOEN, sodat dit nie net by praat bly nie!

Die huidige skoolonderwysbedeling in Suid-Afrika is voorafgegaan deur ‘n proses van raadpleging wat uiteindelik uitgeloop het op ‘n witskrif wat die regering op 15 Maart 1995 gepubliseer het.

Op bladsye 21 en 22 van die witskrif word die volgende onderskeidelik verklaar:
“Ouers of voogde dra die primêre verantwoordelikheid vir die onderwys aan hulle kinders, en het die reg om deur die staatsowerhede geraadpleeg te word oor die vorm wat onderwys moet aanneem en om deel te neem aan die beheer daarvan.”
“Die herstel van skole en kolleges moet hand aan hand gaan met die herstel van eienaarskap van daardie instellings aan hulle gemeenskappe deur die vestiging en bemagtiging van legitieme, verteenwoordigende beheerliggame.”
Die grondslag vir aktiewe ouerdeelname aan hul kinders se skoolonderwys in die nuwe onderwysbedeling is dus deur hierdie witskrif, wat as amptelike regeringsbeleid beskou moet word, gelê.  Daardie grondslag is selfs versterk deur wetgewing.  Die Suid-Afrikaanse Skolewet is in 1996 aanvaar en het op 1 Januarie 1997 in werking getree.  Daarin word voorsiening gemaak vir die daarstelling van beheerliggame vir alle openbare skole in Suid-Afrika.  Die belangrikste is egter die feit dat die Skolewet bepaal dat ouers altyd die meerderheid lede van beheerliggame moet uitmaak.  Die Skolewet maak ook voorsiening vir die feit dat beheerliggame aan vrywillige verenigings van beheerliggame kan behoort.  FEDSAS is so ‘n vrywillige vereniging wat hom vir die behoud en bevordering van onderwys van gehalte aan Suid-Afrikaanse skole beywer. 

Die sukses van ons skole is dus afhanklik van die ondersteuning van die skoolgemeenskap - veral die leiers in die gemeenskap! Ouers kan met hul geesdrif en kundigheid 'n geweldige bydrae lewer tot suksesvolle skole in hul gemeenskap. Dit kan egter net gebeur as ouers hulself verkiesbaar stel, of  minstens hul stem uitbring tydens die  verkiesings.

  Daar is ‘n paar interessante feite aangaande die komende verkiesings:

· Dit word allerweë as die grootste verkiesing naas die verkiesings vir nasionale, 

provinsiale en plaaslike owerhede beskou;

· Gegewe die feit dat daar tans ongeveer 25 000 openbare skole in die land is, 

beteken dit dat meer as125 000 ouers landwyd betrek kan word om ‘n verskil te 

maak. 

· Die kworum vir ‘n geldige verkiesing van ‘n beheerliggaam is 15%.  Dit beteken dat minstens 15% van die ouers van die leerders van ‘n skool teenwoordig moet wees wanneer die ouerkomponent van ‘n beheerliggaam verkies word. 

· Indien die kworum nie behaal word tydens die eerste probeerslag nie, word die verkiesing uitgestel tot ‘n volgende geleentheid, waartydens geen kworum vereis word nie en maklik uitgebuit kan word as ‘n groep ouers hulle organiseer, soos reeds met tragiese gevolge by skole gebeur het.

Die ongelukkige werklikheid is dat die absolute minimum skole daarin slaag om so ‘n 

kworum tydens beheerliggaamverkiesings bymekaar te kry. Elke ouer het daarom die

 verpligting om in belang van hulle skole en kinders ten volle betrokke te wees by 

hierdie proses en sodoende ‘n verskil te maak. Dit kan opverskeie wyses geskied maar 

die plek om te begin is deelname aan die beheerliggaamverkiesings.  Ouers moet 

hulself beskikbaar stel om op beheerliggame te dien en moet ook gaan stem wanneer 

hulle die geleentheid gebied word.

Beheerliggame kan ‘n bepalende invloed op skole se toekoms uitoefen. Daarvoor is 

kundigheid en passie nodig.  Dit is iets waaroor elke ouer beskik. 

Die volgende vlak waarop ‘n wesenlike invloed uitgeoefen kan word, is deelname aan 

die aktiwiteite en invloed wat ‘n organisasie soos FEDSAS landwyd bied.  FEDSAS het 

gevestigde strukture op sowel nasionale vlak as in elk van die nege provinsies en het 

direkte inspraak by die nasionale en provinsiale onderwysowerhede.  Die krag en 

invloed van daardie inspraak hang eenvoudig af van die krag en invloed wat ouers tot 

hierdie organisasie bydra.  Getalle het natuurlik ‘n belangrike invloed maar die ervaring,

 kundigheid en toewyding is die mees deurslaggewende.

Die vraag in ouers se gemoed is sekerlik steeds of dit dan inderdaad so is dat 

ouerdeelname wel ‘n noemenswaardige verskil maak.  Die volgende syfers beantwoord 

hierdie vraag sekerlik ten beste. Die gemiddelde prestasie van matrikulante in FEDSAS-

ledeskole in 2009 se matriekeksamen was 96,14% teenoor die die nasionale 

gemiddelde van 60,7%.  In 2010 was dit selfs nog beter: 97,35% teenoor ‘n nasionale

 gemiddeld van 67,8%.  Dit is natuurlik so dat die gehalte van 

onderwys grootliks deur die onderwysers in die klaskamer bepaal word, maar dit is juis

die beheerliggame wat die grootste seggenskap het oor wie dit is wat in die klaskamer 

gaan staan. Onderwysers by openbare skole kan net op aanbeveling van die 

beheerliggaam van die skool aangestel word.
Die geleentheid is daar om ‘n verskil te maak.  Die strukture wat benut kan word om die 

verskil te maak is daar.  Ouers moet dit net benut.  Selfs net hulp met befondsing van

 die struktuur sal al ‘n groot bydrae wees.

Ouers en andere wat deur aktiewe deelname ‘n verskil wil maak kan die 

kontakbesonderhede van verteenwoordigers in hulle omgewing van FEDSAS se 

webwerf by www.fedsas.org.za bekom.

Om op te som:

1. Maak seker dat u weet wanneer die verkiesing plaasvind!

2. Maak seker dat u gaan stem!

3. Maak seker dat almal wat u ken gaan stem!

4. Identifiseer kandidate wat verkies kan word, en wat u stem sal laat hoor!

5. Stel uself beskikbaar om tot die beheerliggaam verkies te word!

6. Bid dat ons Hemelse Vader hierdie belangrike saak sal seën en bestuur.
Johan Crous
Adjunk-provinsiale Bestuurder: FEDSAS Wes-Kaap

18 Oktober 2011 
1 van 6
“Die leier in skoolbeheer en -bestuur”
Kopiereg FEDSAS

[image: image1.jpg]